
Efni: Umsögn Matvælastofnunar um frumvarp til laga um búfjárhald, 282. mál
Vísað er til bréfs frá nefndarsviði Alþingis 6. nóvember 2012 vegna frumvarps til nýrra laga um 
búfjárhald.

Gildistaka frumvarpsins er áætluð 1. janúar 2013 en samhliða er áætlað að ný lög um dýravelferð taki 
gildi. Matvælastofnun hefur þegar lagt til að gildistöku þess frumvarps verði frestað til 1. september 
2013. Stofnunin leggur hið sama til varðandi frumvarp til laga um búfjárhald.

Gera verður ráð fyrir lengri tíma til undirbúnings af hálfu Matvælastofnunar en gert er ráð fyrir með 
gildistökuákvæði frumvarpsins, m.a. til að ráða starfsmenn í þau störf sem skapast við samþykkt 
frumvarpsins. Til viðbótar hlýtur að þurfa að gera ráð fyrir að sveitarfélög þurfi að segja upp 
búfjáreftirlitsmönnum með ákveðnum uppsagnarfresti.

Þá er bent á að tímabil vegna búfjáreftirlits er haust til vor, þ.e. ár hvert skila búfjáreigendur inn 
haustskýrslum og á vorin fara búfjáreftirlitsmenn í eftirlit til búfjáreigenda. Stofnunin telur réttast að 
núverandi fyrirkomulag verði viðhaft fram til 1. september nk. og þá taki við það fyrirkomulag sem 
frumvarpið gerir ráð fyrir.

Þá leggur Matvælastofnun til að bætt verði við upptalningu í 9. gr. frumvarpsins að landstærðir 
nytjalands skuli færðar í haustskýrslu, þ.e. að umráðamönnum búfjár verði skylt að veita upplýsingar um 
landstærðir á jörðum sínum og landspildum. Hér er um að ræða upplýsingar sem Hagstofan er nýlega 
byrjuð að safna frá aðilum sem stunda búfjárhald og tekur þetta saman í hagtölum sínum. 
Matvælastofnun telur rétt að kveða skýrt á um skyldur umráðamanna til að veita slíkar upplýsingar þegar 
eftir því er leitað. Af þeim sökum telur stofnunin rétt að 2. mgr. 9. gr. verði með eftirfarandi hætti:

„Í haustskýrslunni skal koma fram fjöldi ásetts búfjár af hverri tegund og allt búfé í hagagöngu og á 
hvaða jörð eða landspildu það er. Einnig skal koma fram gróffóðurforði af hefðbundnum nytjatúnum og 
leigutúnum og fyrningar auk upplýsinga um aðra fóðuröflun. Þá skal koma fram upplýsingar um 
landstærðir á nytjalandi.“

Samhliða þessu verði bætt við merkingu hugtaksins Hagtölur í 5 tölulið 3. gr. þannig að það nái einnig til 
landstærða. Lagt er til að liðurinn hljóði á eftirfarandi hátt:

,Hagtölur eru upplýsingar um fjölda búfjár af hverri tegund, staðsetningu þess, fóðurbirgðir og 
landstærðir.“

F.h. Matvælastofnunar,
Viktor S. Pálsson, 
forstöðumaður stjórnsýslusviðs

